
  

O PP de Ames reclama ao goberno local información sobre o 
calendario de cobro da taxa do lixo

Oliva  Agra  pregunta  no  pleno  cando  se  pasarán  os  recibos  ante  a 
proximidade do final de ano e a coincidencia co cobro do IBI

Ames,  30 de  setembro  de  2026.  O  Partido  Popular  de  Ames  reclamou  ao  goberno  municipal 
información clara sobre o calendario previsto para o cobro da taxa de recollida do lixo,  ante as 
dúbidas que están trasladando os veciños e a proximidade do final de ano.

A portavoz  do  grupo  municipal  popular,  Oliva  Agra,  aproveitou  o  último  pleno  ordinario  para 
preguntar ao goberno local cando está previsto que se xiren os recibos da taxa do lixo, tendo en conta 
que inicialmente se trasladara que a parte fixa se cobraría durante os meses de agosto ou setembro e 
que a parte variable se pasaría posteriormente, no mes de decembro.

“Estamos a finais  de  setembro e os  veciños preguntan porque non saben cando van recibir  os  
recibos  nin  como se  vai  organizar  finalmente  o  cobro”,  explicou  a  portavoz  popular.  “A nosa 
intención é simplemente que haxa información e que a veciñanza poida coñecer con antelación  
cando e como terá que facer fronte a estes pagos”.

Desde o PP de Ames sinalan que a cuestión cobra especial relevancia pola proximidade do período 
de  cobro  do  Imposto  sobre  Bens  Inmobles  (IBI)  e  porque,  segundo  o  calendario  inicialmente 
anunciado, o pagamento da taxa do lixo podería coincidir temporalmente con este imposto.

Por este motivo, os populares consideran importante que o Concello informe aos contribuíntes con 
suficiente antelación, especialmente tendo en conta que existen dúbidas entre a veciñanza sobre as 
datas concretas de cobro e sobre o propio desdobramento da taxa.

“Non queremos xerar alarma, senón todo o contrario: queremos que os veciños teñan información”, 
destacou Agra. “Se o calendario mudou ou se finalmente os prazos non van ser os que se anunciaran  
inicialmente, o lóxico é explicalo e trasladar esa información á cidadanía para evitar incertezas”.

O Partido Popular de Ames considera que, ante a proximidade do final do ano, sería conveniente que  
o goberno municipal concrete publicamente o calendario previsto para o cobro da taxa do lixo e 
explique á veciñanza como se van articular os diferentes pagamentos.

“Os veciños están preguntando e neste momento non teñen unha resposta clara sobre cando se lles  
van pasar os recibos”, sinalou a portavoz popular. “O que pedimos ao goberno é que informe, que  
dea datas e que explique como se vai aplicar o cobro. É unha cuestión que afecta directamente ás  
economías familiares e a cidadanía ten dereito a coñecer con antelación o calendario”.

O PP de Ames continuará solicitando ao goberno municipal  que facilite  esta información e que 
manteña informada á veciñanza sobre os prazos e as condicións de cobro da taxa do lixo.

